BANYUHAY

Nang ang mga pananim

mapeste, ang mga peste

ang pagkain namin.

Hindi maubos-ubos.

Hindi maubos-ubos

hanggang ang mga pakpak

naging luntian.

At gustuhin ko man

nang iwasiwas niya ang itak 

sa mga halaman

si Tatay

wala nang may lakas pigilan.

ANG NAWAWALANG KATAWAN

Sa gilid ng entablado nag-aantabay ang bayani sa pagsambit

ng linyang magsisilbing hudyat sa muli niyang pagbangon,

matamang pinakikinggan kung paano

pinupupunan ng sabi-sabi ang kanyang paglaho,

kung paano nagkakalaman

ang mga salita, sapat upang may maisilid sa kabaong ang taumbayan.

Dadaan ang libing sa tapat ng Simbahan, Paaralan,

Pamahalaang Bayan, Merkado, Kulungan, Liwasan,

sa tapat ng manonood na isa-isang sasama sa hanay palabas ng Teatro.

SALAYSAY

Gusto kong maging monghe

ang madalas kong masabi sa sinuman

na nais kong maging kaibigan.

Iyong tipong hindi nagpapakita sa iba

dahil dasal ang pag-iisa.

Hindi na ako nagtataka kung mabanggit din

na minsan nang pumasok sa kanilang isip

ang hangarin nila na hindi nalalayo sa akin.

Kung sa pasilyo man ng monasteryo kami

unang nagtagpo, marahil, kapwa kami mapahihinto

sa isang butil ng misteryong inuusal sa landas

patungo sa kani-kaniyang munting silid sa bingit

upang saglit na tumungó bilang pagkilala

na tila minsan na kaming nagkakilala

bagamat kamay lamang sa amin ang nakikita.

SIYANG NAGBALIK

Sa mga trahedya ng Griyego,

ikinukubli sa madla ang pagdanak

ng dugo sa likod ng tabing

bagamat may isang saksing takdang

magbalik upang pasanin ang bigat

ng paglalarawan. Si Edith Piaf,

pares ng ibong akmang pakakawalan

ang kanyang mga kamay habang

inaawit ang kalupitan ng pag-ibig.

Sa biglaang pag-ilaw

sa huling notang marahas na pinipigil

ng masigabong palakpakan,

mapauurong siya na waring nagulat

na matagpuan ang sarili sa entablado.

Mortal na kasangkapan

tulad ng hubad na mananayaw

sa sandaling sumayad ang paa sa lupa

pababa ng entablado

palabas ng sirkulo ng liwanag, 

hindi sumasapat ang kanyang mga kamay

upang pagtakpan ang aking kahihiyan.

BAGONG LIPUNAN

Tulad ng sabay-sabay naming sinanay

sa hudyat

itinaas ko ang pulang salakot

upang buuin ang mga titik na babaybay

sa pangalan ng

Unang Ginang,

panandaliang pananggalang sa araw

sa tarmak,

Unang Baitang.

Hindi ko alam kung ano ang nawaglit

nang masalat ko siya at maiwan sa aking palad

ang halimuyak na ayaw kong hugasan.  

